
Annotatsiya. Ushbu tezisda iqtisodiy protsessual huquq prinsiplarining sud xarajatlari institutida aks etishini 
tizimli yondashuv asosida o‘rganadi. Iqtisodiy protsessda sud xarajatlari instituti nafaqat moddiy xarajatlarni 
qoplash, balki jarayonning adolatli, qonuniy va samarali yuritilishini ta’minlashda muhim funksiyalarni bajaradi. 
Ishda iqtisodiy protsessual huquqning asosiy prinsiplaridan — qonuniylik, tortishuvchilik, teng huquqlilik va 
odil sudlov tamoyillarining sud xarajatlari institutida qanday ifodalanganligi batafsil tahlil qilinadi. 
Tortishuvchilik prinsipi, xususan, sud xarajatlarini taqsimlash jarayonida ishtirokchilarning dalillarini taqdim 
etishi va ularni isbotlash majburiyatlarini belgilaydi. Shu bilan birga, sud xarajatlarini qoplash tartibi iqtisodiy 
sudlarda ishlarni tez va samarali ko‘rib chiqishga yordam beradi, sud tizimining moliyaviy barqarorligini 
ta’minlaydi. Mualliflar sud xarajatlari institutining normativ-huquqiy asoslarini mustahkamlash va iqtisodiy 
protsessual huquq prinsiplariga muvofiq takomillashtirish zarurligini ta’kidlaydi, chunki bu ish yuritish sifatini 
oshirish va odil sudlovni ta’minlashda hal qiluvchi omil hisoblanadi. Umuman olganda, ish iqtisodiy sudlarda sud 
xarajatlari institutining sud jarayonlarida o‘rni va roli, shuningdek, uning huquqiy tartibga solinishi masalalariga 
bag‘ishlangan. 
 
Kalit so’zlar: Iqtisodiy protsessual huquq, sud xarajatlari instituti, prinsiplar, tortishuvchilik, qonuniylik, teng 
huquqlilik, sud xarajatlarini taqsimlash, sud ishlari yuritilishi, sud qarorlari. 

effective conduct of the process. The work analyzes in detail how the basic principles of economic procedural law 
- the principles of legality, adversarial nature, equality, and fair trial - are expressed in the institution of court 

Zamonaviy ilm-fan yondashuvlaridan biri bu – tizimli tahlildir. Ushbu yondashuv 

yordamida jarayon va hodisalarning mohiyatini chuqur anglash mumkin bo‘ladi. Ayniqsa, 

iqtisodiy protsessual huquq sohasida bu uslub sud xarajatlari institutini boshqa dolzarb 

muammolar bilan bog‘liq holda chuqur va har tomonlama o‘rganishga xizmat qiladi.  

Prinsip (tamoyil, negiz, asos) – bu xatti-harakat yoki baholash uchun qoʻllanma boʻlgan 

taklif yoki qiymat. Qonunda bu amal qilinishi shart yoki odatda amal qilinadigan qoida 

hisoblanadi [7]. Prinsip so’zining asl ma’nosi “bosh g’oya”, “rahbariy asos”, “yo’nalish”, 

“tayanch”, “qoida” kabi juda ko’p ma’nolarni anglatadi [1; B.34.].  

Prinsiplar nafaqat jismoniy va yuridik shaxslar, balki sudlar, shuningdek, boshqa davlat 

organlari tomonidan bajarilishi kerak bo‘lgan qat’iy va shartsiz imperativ xarakterga ega. 

Iqtisodiy protsessual huquq prinsiplari iqtisodiy protsessual qonunchilikka chuqur 

singdirilgan asosiy yo‘naltiruvchi qoidalar bo‘lib, ular odil sudlovni yuqori darajada va tizimli 

tarzda amalga oshirishga xizmat qiladi. Ushbu prinsiplar iqtisodiy protsess ishtirokchilarining 

xatti-harakatlarini tartibli va maqsadga yo‘naltirilgan shaklda boshqaradi, ish yuzasidan 

obyektiv haqiqatni aniqlash hamda qonuniy, adolatli va asoslangan qarorlar qabul qilinishini 

ta’minlashga qaratilgan. 

Huquqiy adabiyotlarda ta’kidlanishicha, iqtisodiy protsessual huquq prinsiplari barcha 

protsessual institutlar tizimiga daxldor bo‘lib, ularning mazmun-mohiyatini ochib beradigan, 

mavjud tartiblarni belgilovchi umumiy normativ-rahbariy qoidalar sifatida namoyon bo‘ladi. 

Iqtisodiy protsessual huquq prinsiplari – bu qonunchilikda belgilab qo‘yilgan va barcha 

protsessual institutlar faoliyati uchun asosiy yo‘naltiruvchi mezon sifatida xizmat qiladigan 

qoidalardir. Ular iqtisodiy nizolarni to‘g‘ri va o‘z vaqtida ko‘rib chiqish, shuningdek, adolatli 

sudlovni ta’minlashda muhim funksiyani bajaradi. 

Iqtisodiy protsessual huquqning har qanday prinsipini mustaqil holda ko‘rib 

chiqqanimizda ham, ularning real ahamiyati aynan boshqa prinsiplar bilan bo‘lgan o‘zaro 

bog‘liqlikda namoyon bo‘ladi. Mazkur prinsiplar iqtisodiy protsessning barcha bosqichlari va 

institutsional tuzilmalariga kompleks tarzda ta’sir ko‘rsatadi, bu esa ularning amaliy 

ahamiyatini belgilashda muhim omil bo‘lib xizmat qiladi. 

Sud xarajatlari institutiga nisbatan huquqiy prinsiplar — bu institutning profilaktik, 

rag‘batlantiruvchi, ta’minlovchi, jazolovchi, tarbiyaviy hamda protsessual funksiyalarini 

amalga oshirishga xizmat qiluvchi, sud organlari va iqtisodiy jarayonning boshqa 

ishtirokchilariga qaratilgan, huquqiy normalar asosida belgilab qo‘yilgan asosiy tamoyillar 

sifatida e’tirof etiladi. 

Iqtisodiy ishlarni ko‘rib chiqish va ularni hal etish jarayonida iqtisodiy sudlar 

tomonidan qabul qilinayotgan qarorlarning adolatga muvofiqlik darajasi, avvalo, amaldagi 

iqtisodiy protsessual huquq prinsiplari qay darajada rioya etilganligiga bevosita bog‘liq 

hisoblanadi. 

Iqtisodiy sudlarda ish yuritish natijasida ma’lum miqdorda sud xarajatlari vujudga 

keladi. Ushbu xarajatlarni qoplash masalasi, qonuniylik tamoyilining ta’minlanishi doirasida, 

odatda aybdor deb topilgan yoki asossiz da’vo kiritgan shaxs zimmasiga yuklatiladi. Mazkur 

holat sud xarajatlari institutining mohiyatida yaqqol ifodasini topadi. 

O‘zbekiston Respublikasi Iqtisodiy protsessual kodeksining 118-moddasi[6]da 

belgilanishicha, sud xarajatlari, odatda, ishda ishtirok etuvchi shaxslarning qanoatlantirilgan 

da’vo talablari miqdoriga mutanosib ravishda taraflar o‘rtasida taqsimlanadi. Ya’ni, da’vosi 

to‘liq yoki qisman qanoatlantirilgan tomon o‘zining huquqiy pozitsiyasini isbotlagan 

hisoblanadi va sud xarajatlarining og‘irligi, asosan, e’tirozi rad etilgan tomonga yuklatiladi. 

Mazkur yondashuv, iqtisodiy protsessual huquqning adolat, qonuniylik va teng huquqlilik 

kabi asosiy prinsiplariga asoslanadi. 

Shuningdek, agar taraflar sud xarajatlarini taqsimlash tartibi bo‘yicha o‘zaro 

kelishuvga erishgan bo‘lsa, sud bu kelishuvni inobatga olib, hal qiluv qarorini shu asosda 

qabul qiladi. Bu esa protsessual dispozitivlik prinsipining amaliy ifodasidir, ya’ni taraflarning 

huquqiy munosabatlarga nisbatan o‘z xohishiga ko‘ra harakat qilish erkinligini e’tirof etadi. 

Bundan tashqari, Kodeksda iqtisodiy sudlar tomonidan chiqarilayotgan qarorlar 

adolat, qonuniylik va asoslanganlik mezonlariga javob berishi lozimligi qat’iy ko‘rsatilgan. Sud 

xarajatlarini taqsimlashda aynan mana shu prinsiplarga qat’iy rioya qilinishi iqtisodiy 

protsessning konstitutsiyaviy mohiyatiga mos kelishini ta’minlaydi. 

Yuridik adabiyotlarda iqtisodiy protsessual huquq prinsiplari tasnifi yuzasidan turli 

qarashlar ilgari surilgan. Xususan, yurtimizdagi taniqli huquqshunos olimlardan Sh.Sh. 

Shoraxmetov iqtisodiy protsessual huquqning asosiy prinsiplarini ikki asosiy toifaga 

ajratishni taklif etadi. Birinchi guruh sud tizimining tuzilishi va uning faoliyat yuritishiga 

daxldor umumiy prinsiplarni o‘z ichiga olsa, ikkinchi guruh bevosita iqtisodiy ishlarni yuritish 

tartibiga xos bo‘lgan maxsus protsessual prinsiplarni qamrab oladi. 

Bunday tasnif huquqiy prinsiplarning qamrov doirasi va amaliyotdagi ahamiyatini 

aniqlashda muhim nazariy asos bo‘lib xizmat qiladi, chunki u har bir prinsipning sud 

tizimidagi rolini aniqlashtirishga imkon beradi. Shuningdek, bu yondashuv prinsiplar tizimini 

tartibga solishda tizimli yondashuvning ahamiyatini namoyon etadi. 

Shuningdek, yuridik adabiyotlarda iqtisodiy protsessual huquq prinsiplari tasnifining 

boshqa yondashuvlari ham mavjud. Masalan, huquqshunos olima F. Ibratova iqtisodiy 

protsessual huquqning prinsiplarini ikki toifaga ajratadi: birinchisi, O‘zbekiston Respublikasi 

Konstitutsiyasida o‘z aksini topgan konstitutsiyaviy prinsiplar; ikkinchisi esa to‘g‘ridan-to‘g‘ri 

iqtisodiy protsessual qonunchilikda mustahkamlangan maxsus prinsiplar hisoblanadi. 

Bu yondashuv prinsiplarning ijtimoiy va huquqiy manbalariga asoslangan holda 

tasniflanishini ko‘zda tutadi. Konstitutsiyaviy prinsiplar – fuqarolarning odil sudlovga bo‘lgan 

huquqlarini kafolatlovchi asosiy qoidalar bo‘lsa, iqtisodiy protsessual prinsiplar esa bevosita 

sud ishlarini yuritish tartibini huquqiy jihatdan tartibga solishga qaratilgan. 

Bunday tasnif prinsiplarga oid nazariy qarashlarni chuqurlashtirish, ularning manba va 

funksional yo‘nalishlarini aniqlashtirish, shuningdek, ularni amaliyotda qo‘llash 

mexanizmlarini takomillashtirish imkonini beradi. 

Tortishuvchilik prinsipi iqtisodiy sud yurituvida hal qilinayotgan masalaga oid huquqiy 

va faktik holatlarni aniqlash uchun zarur huquqiy muhitni ta’minlab, sud tomonidan qonuniy, 

asoslantirilgan va adolatli qaror qabul qilinishiga xizmat qiluvchi muhim omil sifatida 

namoyon bo‘ladi. 

Iqtisodiy protsessda tortishuvchilik prinsipi da’vogar va javobgar o‘rtasida yuzaga 

keladigan huquqiy bahslar jarayonini tashkil etuvchi asosiy tamoyillardan biridir. Bu prinsip 

asosida taraflar o‘z da’volari va e’tirozlarini isbotlash maqsadida dalillar taqdim etadilar, 

tushuntirishlar beradilar hamda huquqiy pozitsiyalarini himoya qiladilar. Shunday tartib, 

sudga mavjud nizoni to‘laqonli ko‘rib chiqish, har ikki tarafning nuqtai nazarini baholash va 

shu asosda obyektiv haqiqatga yaqin bo‘lgan qaror qabul qilish imkonini beradi. 

Mazkur prinsipga ko‘ra, taraflar protsessda ilgari surgan faktlar va dalillar doirasini 

mustaqil belgilaydilar va har biri o‘zining da’vo yoki e’tirozlariga asos bo‘luvchi holatlarni 

isbotlash majburiyatini oladi. Shuningdek, sud esa faqat ushbu doirada mavjud dalillar 

asosida qaror qabul qiladi, bu esa sud faoliyatining xolisligini va qonuniyligini ta’minlashga 

xizmat qiladi. 

Tortishuvchilik prinsipining iqtisodiy sud ishlarida qo‘llanilishi — faqatgina dalillar 

bilan ish yuritish tamoyilini emas, balki har bir tarafning protsessual huquqlari va 

majburiyatlariga rioya qilinishi orqali sud xarajatlarining taqsimlanishida ham muhim rol 

o‘ynaydi.  

Tortishuvchilik prinsipining sud xarajatlari institutiga bevosita ta’siri uning 

protsessual mohiyatida yaqqol namoyon bo‘ladi. Chunki iqtisodiy sud ishlarida taraflar 

tomonidan taqdim etilgan dalillar va ularning isbotlashdagi faolligi nafaqat sud qarorining 

asoslanganligiga, balki xarajatlar qanday taqsimlanishiga ham bevosita ta’sir qiladi. Sud, 

odatda, ishni ko‘rishda asosiy protsessual vazifalarni bajargan va huquqiy pozitsiyasini asosli 

dalillar bilan qo‘llab-quvvatlagan tarafning manfaatlarini hisobga olib, sud xarajatlarini 

taqsimlaydi. 

Bunda har bir tarafning tortishuvdagi roli, ularning o‘z da’volari yoki e’tirozlarini 

qanday asoslaganligi, dalillarni to‘g‘ri va o‘z vaqtida taqdim etganlik darajasi alohida ahamiyat 

kasb etadi. Agar bir taraf o‘z talabini isbotlashda sustkashlik qilgan yoki asossiz da’vo bilan 

chiqish qilgan bo‘lsa, sud xarajatlari aynan ushbu taraf zimmasiga yuklatilishi mumkin. Shu 

jihatdan olganda, tortishuvchilik prinsipi iqtisodiy protsessda moliyaviy intizom va 

ehtiyotkorlikni rag‘batlantiruvchi vosita sifatida ham namoyon bo‘ladi. 

Bundan tashqari, bu prinsip taraflarning protsessual tengligini ta’minlash bilan ham 

bog‘liqdir. Har bir ishtirokchi o‘zining pozitsiyasini himoya qilish huquqiga ega bo‘lishi bilan 

birga, unga tegishli majburiyatlarni ham bajarmog‘i lozim. Aynan shunday yondashuv orqali 

sudga murojaat qilgan har bir fuqaro yoki yuridik shaxs o‘z huquqini adolatli himoya 

qildirishga erishadi va jarayonning o‘ziga xos tartibi saqlanadi. 

Sud xarajatlarini taqsimlash jarayoni ham tortishuvchilik prinsipi doirasida qaraladi. 

Taraflar sud xarajatlari summasining asoslanganligini, uning oqilona yoki ortiqcha ekanligini 

isbotlashi talab etiladi. Shunday qilib, prinsip faqat ish yuritishdagi protsessual faoliyatni 

emas, balki ish yakunidagi moliyaviy masalalarning hal etilishida ham muhim o‘rin egallaydi. 

Iqtisodiy sudlarda sud xarajatlari institutining sud ishlarini yuritishdagi funksional 

ahamiyatini belgilashda, mazkur institutning mohiyatini ochib beruvchi bir qator asosiy 

jihatlar tahlil qilinishi zarur. 

Shaxsning sud orqali o‘z huquq va erkinliklarini himoya qilishga doir konstitutsiyaviy 

huquqi faqatgina odil sudlovdan foydalanish imkoniyati real va amalda mavjud bo‘lgan 

taqdirdagina to‘liq ro‘yobga chiqarilgan deb baholanishi mumkin. 

Odil sudlovdan foydalanish huquqining ta'minlanishi murakkab va ko‘p qirrali tusga 

ega bo‘lib, u nafaqat sud tizimining tuzilmasi, balki moliyaviy resurslar, tashkiliy mexanizmlar 

hamda protsessual normalar bilan bevosita bog‘liqdir. 

Odil sudlovdan foydalanish imkoniyati deganda, iqtisodiy sud jarayonining 

ishtirokchilari uchun adolatli sud muhokamasida qatnashish huquqini ta'minlaydigan 

institutsional va protsessual kafolatlarning mavjudligi tushuniladi. Bunday kafolatlar 

tarkibiga sud organlarining yetarli soni, fuqarolarning sudga erkin murojaat qilishi 

imkoniyati, ishlarning oqilona muddatlarda ko‘rib chiqilishi, davlat boji hamda boshqa sud 

xarajatlarining iqtisodiy asoslanganligi kabi omillar kiradi. 

M.S. Shakaryan fikricha, “odil sudlovdan foydalanish imkoniyati sud tizimi va sud 

jarayonlarini tashkil etish bilan chambarchas bog‘liq bo‘lib, bu imkoniyat bir qator 

shartlarning mavjudligi orqali belgilanadi. Jumladan, ularning orasida moddiy imkoniyati 

cheklangan shaxslarning sud xarajatlaridan ozod qilinishi mumkinligi ham muhim omil 

hisoblanadi” [4; B.61.]. 

V.V. Yarkovning fikricha, “sudga kirish imkoniyati bir qator omillar orqali belgilanadi 

va ularning har biri huquqiy himoyaning samaradorligini ta’minlashda muhim ahamiyatga 

ega. Birinchi navbatda, sud jarayonlarining davomiyligi sudga murojaat qiluvchi shaxslarning 

huquqini vaqtida himoya qilish imkoniyatini cheklashi mumkin. Uzoq davom etuvchi sud 

jarayonlari nafaqat taraflarning huquqiy manfaatlarini sustlashtiradi, balki sud tizimiga 

bo‘lgan ishonchni kamaytiradi”. [5; B.72.]. 

E.M. Muradyan fikricha, sud himoyasiga erishishdagi moliyaviy to‘siqlar jamiyat va sud 

hokimiyatini bir-biridan ajratib qo‘yadi, bu esa inson huquqlari va davlat manfaatlariga zid 

hisoblanadi. U odil sudlovdan foydalanish imkoniyatini yuqori davlat bojlari hamda sudning 

byurokratik to‘siqlari bilan bevosita bog‘laydi [3; B.650.]. 

Odil sudlovdan foydalanish imkoniyati, bir tomonlama, sudga murojaat qilgan 

shaxslarning yuzaga keladigan barcha xarajatlarni qoplash qobiliyati bilan chambarchas 

bog‘liqdir. Shu bilan birga, iqtisodiy jarayon tamoyillariga asoslangan holda va ma’lum 

muddatlarda samarali hamda sifatli huquqiy himoyani ta’minlaydigan odil sudlov zamonaviy 

sharoitlarda arzon bo‘lishi amalda qiyin hisoblanadi [2]. 

Iqtisodiy sudga ariza, da’vo ariza yoki shikoyat bilan murojaat qilishda davlat bojini 

to‘lash sud himoyasidan foydalanish huquqini amalga oshirishning majburiy sharti 

hisoblanadi. Shu bilan birga, davlat bojining yetarli miqdorini ta’minlash, imtiyozlar berish, 

to‘lovni kechiktirish yoki bo‘lib-bo‘lib to‘lash imkoniyatlarini yaratish hamda to‘langan davlat 

bojini qaytarish yoki hisobga olish tartiblarini ta’minlash kafolat sifatida qaraladi. 

Sud xarajatlari institutining iqtisodiy sudlarda ish yuritish jarayonidagi o‘rni va 

ahamiyatini tahlil qilganda, u iqtisodiy sud ishlarini yuritish vazifalarini bajarishda muhim 

huquqiy vosita sifatida xizmat qilishini ta’kidlash mumkin. 

Sud xarajatlari instituti o‘zining protsessual xususiyati bilan sud ishlarini yuritish 

jarayonini tartibga soluvchi normativ huquqiy me’yorlarni tashkil etadi. Shu bilan birga, uning 

murakkabligi va iqtisodiy sudlarda bajaradigan vazifalari uni kompleks huquqiy vosita 

sifatida ajratib turadi. Ushbu institutni chuqur tahlil qilish va yuridik amaliyotda samarali, 

sifatli qo‘llash huquqiy tartibga solish jarayonining samaradorligini oshirishga xizmat qiladi 

va sud-huquq tizimining ishonchliligini mustahkamlaydi. 

Zamonaviy iqtisodiy protsessual huquqning asosiy prinsiplaridan har biri — 

qonuniylik, dispozitivlik, tortishuvlik, tenglik va sudning mustaqilligi — sud xarajatlari 

institutida o‘z ifodasini topadi. Avvalo, sud xarajatlarini huquqiy jihatdan tartibga solishda 

aynan ushbu prinsiplar asos sifatida qabul qilinadi. Ikkinchidan, iqtisodiy protsessual huquq 

prinsiplarining taraqqiyoti sud xarajatlari institutining yanada takomillashuvi va 

rivojlanishiga xizmat qiladi. Xususan, tortishuvlik prinsipining sud ishlarini yuritishdagi o‘rni 

mustahkamlanishi, iqtisodiy jarayon ishtirokchilarining faolligini oshirishga xizmat qiladi. Bu 

esa o‘z navbatida ishlarni ko‘rib chiqishda hamda sud xarajatlarini taqsimlashda sud 

xarajatlari institutini tartibga soluvchi normativ-huquqiy asoslarning yanada 

takomillashishini taqozo etadi. 

Iqtisodiy sudlarda sud ishlarini yuritish vazifalarini amalga oshirishda sud xarajatlari 

institutining roli shundaki, u mazkur vazifalarga erishishda muhim protsessual vosita sifatida 

xizmat qiladi. Sud xarajatlari instituti sud jarayonining samarali va tartibli yuritilishini 

ta’minlash, ishtirokchilarning huquq va majburiyatlarini aniq belgilash hamda sudning 

adolatli va asosli qaror qabul qilishiga yordam beradi. Shu tariqa, sud xarajatlari instituti 

iqtisodiy sud ishlarini yuritish jarayonining uzviy qismi bo‘lib, protsessual tartib-taomillarni 

to‘g‘ri tashkil etishga xizmat qiladi. 

